
১৬০


১৬০
অলৌকিক নয়, লৌকিক (প্রথম খণ্ড)
পরতে বলব। পরলে তােমার গায়ে একটা আঁচড় পর্যন্ত লাগবে না।”
এবার ও প্রশ্ন করল, “কী?”
বললাম, “একটা পাঁচ-ছ’রতির ভাল মুক্তো সােনায় বাঁধিয়ে আগামী শুক্লপক্ষের
বৃহস্পতিবার সকালে পরতে হবে। ক্ষুক্তোটা দিয়ে আংটি বানিয়ে শােধন করে
নিও। আর, এই শুক্লপক্ষ পর্যন্ত দিনগুলাের জন্যে তােমার ভাল-খারাপের দায়িত্ব
আমি নিলাম। আর একটা কথা, বাড়ি ফিরে ধনে ও মৌরি ভিজিয়ে রাখবে শােবার
আগে ওই ধনে-মৌরি ভেজানাে জলটা খেয়ে ফেলবে। আজ থেকে তােমার সুন্দর
ঘুম হবে, কোন চিন্তা নেই।”
| মুক্তোর কথাটা এলােমেলােভাবে মনে এলাে বলেই বলে ফেললাম। প্রবীর
সাহার প্রবল জ্যোতিষশাস্ত্রে বিশ্বাসই ওকে একটু একটু করে মৃত্যুর দিকে নিয়ে
চলেছিল। এই জ্যোতিষশাস্ত্রে বিশ্বাস দিয়েই ওকে বাঁচাবার চেষ্টা করলাম, ওর
স্নায়ুগুলােকে আবার স্বাভাবিক অবস্থায় নিয়ে আসার চেষ্টা করলাম।
কাজও পেলাম হাতে হাতে। পরের দিনই প্রবীর এসে উজ্জ্বল হাসি ছড়িয়ে
খবর দিল, “কাল রাতে ভালই ঘুম হয়েছিল।”
বুঝলাম আমার Suggestion-এ ভালই কাজ হচ্ছে। এই লেখার মুহূর্ত পর্যন্ত
প্রবীর দিব্যি সুস্থ-সবল হয়ে বেঁচে রয়েছে তিন জ্যোতিষীর ভবিষ্যদ্বাণীকে উপেক্ষা
করে। বিয়েও করেছে প্রবীর। কয়েক মাসের বদলে কয়েকটা বছর নিশ্চিন্তে পার
হওয়ার পর প্রবীরকে উপহার দিলাম এই বইটি-ই, বললাম তােমার কথাও লেখা
আছে এখানে।
| এবার যে ঘটনাটার কথা বলছি, তার নায়ক আমারই সহকর্মী অরুণ
চট্টোপাধ্যায়। থাকে দক্ষিণ ২৪ পরগনা জেলার পােলঘাট গ্রামপঞ্চায়েতের অধীন
মানিকপুরে। ১৯৭৮-এর পঞ্চায়েতের নির্বাচনে পােলঘাট এলাকা থেকে অরুণ
নির্বাচিত হয় নির্দল প্রার্থী হিসেবে। নির্দল হিসেবে জিতলেও ওর গায়ে আছে।
একটা রাজনৈতিক গন্ধ। ওই এলাকায় বিরােধী রাজনৈতিক দলের তখন দারুণ
রমরমা। ডামাডােলের বাজারে ওই তল্লাটে রাজনৈতিক খুন তখন ডাল-ভাত।
অরুণ তখন নতুন বিয়ে করেছে। বউ, একটি ছেলে, মা-বাবা আর ভাই-বােন
নিয়ে গড়ে ওঠা সুখের সংসারে হঠাৎই হাজির হলাে রাজনৈতিক আক্রমণ শঙ্কার
কালাে মেঘ। বিরােধী আক্রমণের আশঙ্কায় শঙ্কিত অরুণ একদিন আমাকেই মুশকিল
আসানের জন্য গ্রহশাস্তির ব্যবস্থাপত্র করে দিতে বলল। অরুণের সঙ্গে কথা বলে
স্পষ্টতই আমার ধারণা হয়েছিল ও এবং ওদের পরিবারের সকলেই গভীরভাবে
ভাগ্যে এবং জ্যোতিষ বিচারে বিশ্বাসী। ঈশ্বরে বিশ্বাসী ব্রাহ্মণ পরিবারে যে
পরিবেশে অরুণ এত বড় হয়েছে, আমার শুকনাে উপদেশে সেই পরিবেশের
সংস্কার এক মুহূর্তে ধুয়ে-মুছে যাবে না। অথচ, চোরাগােপ্তা খুন হওয়ার চিন্তায়

